Sesiynau holi ac ateb o ddigwyddiadau ar-lein i randdeiliaid a gynhaliwyd rhwng mis Tachwedd a mis Rhagfyr 2020

Rhoddwyd gwybodaeth gan y canlynol: 
· Arolygiaeth Gofal Cymru
· Polisi gofal plant a chwarae Llywodraeth Cymru 

Cwestiynau am ddarpariaeth gofal plant a chwarae 

· Oes angen rhoi gwybod i AGC drwy'r gwasanaeth ar-lein os bydd staff cyflenwi newydd dros dro yn gweithio yn ystod cyfnodau o salwch staff? 
Oes, mae angen i chi roi gwybod i AGC am unrhyw newid i'r staff yn eich gwasanaeth. 
	
· Mae angen i mi adnewyddu fy ngwiriad DBS. Mae rhif gwasanaeth diweddaru parhaus gennyf. Allaf anfon hwnnw atoch drwy e-bost neu oes angen cael gwiriad DBS llawn o hyd?
Gallwch ddefnyddio Gwasanaeth Diweddaru'r DBS, ond dylech gysylltu ag AGC i gael help gyda hyn. 


· Oes angen i ni gwblhau'r SASS newydd cyn cael ein harolygiad arferol? 
Mae'r gofyniad i gwblhau'r Datganiad Hunanasesu Gwasanaeth (SASS) yn rhywbeth ar wahân i'ch arolygiad. Bydd rhywun yn cysylltu â chi yn 2021 mewn perthynas â'r SASS. Gallai eich arolygiad gael ei gynnal cyn neu ar ôl hyn. 

· Oes unrhyw gynlluniau i barhau i lacio'r Safonau Gofynnol Cenedlaethol ar ôl 31 Rhagfyr 2020?  
Daeth y cyfnod cychwynnol o lacio'r Safonau Gofynnol Cenedlaethol i ben ar 31 Rhagfyr. Ar ôl hynny, cyhoeddodd Llywodraeth Cymru gyfnod newydd o lacio'r Safonau Gofynnol Cenedlaethol tan ddiwedd mis Mehefin 2021. Ewch i'r ddolen isod i gael rhagor o wybodaeth. 

· O ran y cymarebau, rydych wedi dweud os mai un plentyn fydd yn y lleoliad, eich bod wedi rhoi caniatâd i gael un aelod o staff un unig. A fydd hyn ar waith tan ddiwedd mis Rhagfyr, ac a yw'n berthnasol i glybiau ar ôl ysgol mewn lleoliad ysgol? 
Ailgyflwynwyd mesurau llacio'r Safonau Gofynnol Cenedlaethol ym mis Ionawr 2021. Mae angen i'r awdurdod lleol gytuno iddynt, a bydd hyn yn dibynnu ar amgylchiadau penodol y lleoliad. 

· Dim ond nifer cyfyngedig o gyrsiau cymorth cyntaf pediatrig sydd ar gael – beth y dylem ei wneud? 	
Rydym yn ymwybodol bod rhai cyrsiau ar gael, gan gynnwys cyrsiau ar-lein a chyrsiau ymarferol sy'n para am ddiwrnod, ond bod nifer y lleoedd yn gyfyngedig o ganlyniad i'r angen i gadw pellter cymdeithasol. Os bydd angen i chi adnewyddu eich tystysgrif cymorth cyntaf ac na allwch gwblhau cwrs ymarferol, gallwch gwblhau cwrs ar-lein i ddiweddaru eich gwybodaeth yn y lle cyntaf, gan sicrhau eich bod yn cwblhau cwrs ymarferol addas cyn gynted ag y bydd modd. 

· Mae costau adnoddau wedi cynyddu o ganlyniad i COVID-19. A gaiff y tâl o £4.50 yr awr ar gyfer y Cynnig Gofal Plant ei adolygu a'i gynyddu? 
Nod y cyllid a ddarperir gan Lywodraeth Cymru i awdurdodau lleol yw helpu lleoliadau i ddygymod â chostau cynyddol, e.e. prynu PPE, costau gwresogi uwch, a mesurau diogelu. 

· Rydym yn gweithio mewn caban ar safle ysgol. Rydym yn dilyn y rheol cadw pellter o 2 fetr pan fydd y rhieni yn casglu eu plant o'r clwb ar ôl ysgol, ac nid yw'r rhieni'n cael dod i mewn i'r adeilad. Oes angen iddynt wisgo gorchuddion wyneb wrth gasglu eu plant? 
Mae'r adran ar orchuddion wyneb yn y Canllawiau ar Fesurau Diogelu mewn Lleoliadau Gofal Plant yn dweud os bydd lleoliad gofal plant ar safle ysgol, dylech sicrhau eich bod yn deall ac yn dilyn polisïau'r ysgol, ac efallai y byddai'n syniad edrych ar ganllawiau gweithredol yr ysgol. 

· Beth yw galwad fonitro? 
Fel rhan o ddull AGC o roi sicrwydd, rydym yn cynnal mwy o alwadau monitro lle byddwn yn ffonio lleoliadau rheoleiddiedig i geisio sicrwydd ynghylch ansawdd a diogelwch y gwasanaethau. 

· Sut y gallwn fynd ati i gael gwiriad DBS ar gyfer Person â Chyfrifoldeb dros y misoedd nesaf? 
Nid yw AGC yn cynnal gwiriadau adnabod DBS ar gyfer Personau â Chyfrifoldeb. Rhaid iddynt gael eu cynnal gan ddarparwr trydydd parti. 

· A yw'r Safonau Gofynnol Cenedlaethol yn cael eu hadolygu ac os felly, pryd? 
Cafodd y Safonau Gofynnol Cenedlaethol eu hadolygu y llynedd a chyhoeddwyd yr adroddiad ar wefan Llywodraeth Cymru. 

· Os caiff aelod o staff yr ysgol ganlyniad positif a bod angen i'r holl blant yn y feithrinfa hunanynysu, oes angen i ni roi gwybod i chi ein bod wedi cau ein gwasanaeth gofal cofleidiol? 
Mae'n ofynnol i chi roi gwybod i AGC pan fydd gwasanaeth yn cau gan gynnwys unrhyw newid i'r oriau gweithredu lle y darperir gofal plant. 

· Roedd yn rhaid i'n gwasanaeth gau cyn i ni gael cyfle i rannu'r holiaduron i rieni â'r rhieni. Beth y dylem ei roi ar ein ffurflen SASS gan nad oes unrhyw dystiolaeth gennym? 
Byddwn yn rhoi gwybod i chi ymhell cyn cyflwyno'r SASS nesaf felly bydd digon o amser i ailgyflwyno'r holiaduron. 

· A yw AGC Ar-lein bellach yn caniatáu i'r Unigolyn Cyfrifol enwebu swyddog allweddol i allu mewnbynnu gwybodaeth ar ran yr Unigolyn Cyfrifol?
Mae gwaith yn mynd rhagddo ar AGC Ar-lein i alluogi 'cynorthwywyr' i gyflwyno gwybodaeth ar ran y darparwr. Cofiwch gadw llygad ar ein gwefan i gael y newyddion diweddaraf.

· Rydym wedi newid ein horiau gweithredu o ofal dydd llawn i ofal sesiynol o ganlyniad i ddiffyg galw. A oes angen i ni roi gwybod i AGC? 
Mae'n ofynnol i chi roi gwybod i AGC pan fydd gwasanaeth yn cau gan gynnwys unrhyw newid i'r oriau gweithredu lle y darperir gofal plant.


Cwestiynau am ddarpariaeth gan warchodwyr plant

· Nid wyf wedi cael galwad fonitro hyd yn hyn. A fyddaf yn cael galwad? 
Rydym yn gweithio drwy'r galwadau monitro ac yn bwriadu siarad â phob lleoliad. Rhowch wybod i AGC os bydd eich manylion cyswllt wedi newid. 

· Faint o amser fydd ar ôl cael galwad fonitro nes y cawn ein harolygu? 
Bydd hyn yn dibynnu ar flaenoriaethau AGC. Rydym yn bwriadu cynnal cymysgedd o arolygiadau rhithwir ac arolygiadau ar y safle. 

· Nid wyf wedi cael fy arolygiad a drefnwyd. Pryd fyddaf yn cael un? 
Mae cyfyngiadau lefel 4 bellach ar waith yng Nghymru, ac felly ar hyn o bryd, dim ond os bydd gennym bryderon sylweddol am ddiogelwch a llesiant y plant sy'n defnyddio gwasanaethau y byddwn yn cynnal arolygiadau drwy ymweld â lleoliadau. Rydym yn adolygu'r penderfyniad hwn bob wythnos. Yn y dyfodol, bydd angen i ni ystyried sut y byddwn yn defnyddio ein gwybodaeth am leoliadau, megis hysbysiadau a graddau, i'n helpu i bennu pa wasanaethau y dylid eu harolygu a phryd. Rydym yn parhau i gynnal ein galwadau monitro â gwasanaethau – rhowch wybod i AGC os bydd eich manylion cyswllt wedi newid. 

· Pryd y caiff yr SASS ei gynnal? Ai fydd yn cael ei gynnal yn ystod gwyliau'r ysgol? 
Rydym yn bwriadu cynnal yr SASS ym mis Mehefin/Gorffennaf 2021 a byddwn yn gwneud ein gorau i osgoi gwyliau'r ysgol.
	
· O ran unrhyw bosibilrwydd o gyflwyno'r brechlyn, a gaiff gwarchodwyr plant eu hystyried yn weithwyr gofal cymdeithasol? Rwy'n poeni am y byddwn yn parhau i groesawu pobl o'r tu allan i mewn i'n cartref. 
Darllenwch y datganiad ar ddefnyddio'r brechlyn. 
	
· Beth oedd enw'r grant sydd wedi'i gyflwyno yn ddiweddar? 
Rhoddwyd y cyllid i awdurdodau lleol fel rhan o'u Grant Plant a Chymunedau. Dylech gysylltu ag arweinydd gofal plant eich awdurdod lleol a fydd yn gallu rhoi rhagor o wybodaeth i chi am sut y gallwch wneud cais am gymorth. 

· Beth yw prosiect digidol Llywodraeth Cymru ac ym mha ffordd y bydd yn cefnogi gwarchodwyr plant?
Y prosiect digidol yw'r gwasanaeth digidol newydd sy'n cael ei ddatblygu gan Lywodraeth Cymru er mwyn cefnogi a darparu Cynnig Gofal Plant Cymru. Bydd yn cynnwys porth hawliadau ar-lein i warchodwyr plant a bydd pob rhiant yn gwneud cais ar-lein. 

· Pa gymorth ariannol sydd ar gael i ddarparwyr gofal plant? 
Gellir parhau i dalu arian y Cynnig Gofal Plant ar sail oriau a drefnwyd mewn rhai amgylchiadau lle mae COVID-19 yn amharu ar wasanaethau gofal plant. Mae'n bosibl y bydd eich awdurdod lleol hefyd yn gallu rhoi rhywfaint o arian i'ch helpu gydag unrhyw gostau ychwanegol neu golledion incwm rydych yn eu hwynebu o ganlyniad i COVID-19. Dylech gysylltu â'ch awdurdod lleol a thrafod hyn gyda nhw. Gellir gweld manylion yr holl gymorth sydd ar gael i fusnesau yma. 

· Sut mae arolygiadau rhithwir yn effeithio ar ein gallu i barhau i ofalu am blant? 	
Byddai'r arolygydd yn cysylltu â chi i gytuno ar amser addas. Mae'r agwedd rithwir yn aml yn ymwneud â chasglu gwybodaeth a siarad â'r staff yn ogystal â'r Person Cofrestredig. Byddwn yn gwneud ein gorau i sicrhau na fydd ein cysylltiad rhithwir â chi yn amharu ar eich gallu i weithio gyda phlant. 

